
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

গীতবিতান
৭৪৩




আলোছায়ার সুরে অনেক কালের সে কোন্ দূরে

ডাকে আ য় আ য় আয় ব’লে।



যেথায় চলে গেছে আমার হারা ফাগুন-রাতি

সেথায় তারা ফিরে ফিরে খোঁজে আপন সাথি।

আলোছায়ায় যেথা অনেক দিনের সে কোন্ ব্যথা

কাঁদে হা য় হা য় হায় ব’লে।











৩১








দে পড়ে দে আমায় তোরা কী কথা আজ লিখেছে সে।

তার দূরের বাণীর পরশমানিক লাগুক আমার প্রাণে এসে। 

শস্যখেতের গন্ধখানি একলা ঘরে দিক সে আনি,

ক্লান্তগমন পান্থ হাওয়া লাগুক আমার মুক্তকেশে।



নীল আকাশের সুরটি নিয়ে বাজাক আমার বিজন মনে,

ধূসর পথের উদাস বরন মেলুক আমার বাতায়নে।

সূর্য-ডোবার রাঙা বেলায় ছড়াব প্রাণ রঙের খেলায়,

আপন-মনে চোখের কোণে অশ্রু-আভাস উঠবে ভেসে।






 ? ১৩৩২







৩২








কেন রে এতই যাবার ত্বরা?

বসন্ত, তোর হয়েছে কি ভোর গানের ভরা?

এখনি মাধবী ফুরালো কি সবই?

বনছায়া গায় শেষ ভৈরবী?

নিল কি বিদায় শিথিল করবী বৃন্তঝরা?



এখনি তোমার পীত উত্তরী দিবে কি ফেলে

তপ্ত দিনের শুষ্ক তৃণের আসন মেলে?

